
MINTAQADA OLIY TA’LIM TIZIMINING 
ISHSIZLIK DARAJASIGA TA’SIRINI 

EKONOMETRIK MODELLASHTIRISH

Annotatsiya. Ushbu maqolada 2010–2025 yillar ma’lumotlari asosida mintaqadagi oliy ta’lim muassasalari bitiruvchilari 
sonining ishsizlik darajasiga ta’siri ekonometrik tahlil qilingan. Python dasturiy muhitida OLS (eng kichik kvadratlar) 
metodi yordamida shakllantirilgan regressiya modeli investitsiyalar hajmi (t = −6,21) hamda bitiruvchilar oqimining 
bandlikni ta’minlashdagi yuqori statistik ahamiyatga egaligini tasdiqladi. Tadqiqot natijasida olingan prognozlarga ko‘ra, 
investitsiyalar hajmining o‘sishi hisobiga 2026-yilda ishsizlik darajasi 4,1 foizgacha pasayishi kutilmoqda.

Kalit so‘zlar: ishsizlik, oliy ta’lim, ekonometrik model, OLS regressiya, investitsiya, Python tahlili, prognoz.
Abstract. This article presents an econometric analysis of the impact of the number of higher education graduates on the 
unemployment rate in the region based on data from 2010 to 2025. A regression model constructed using the Ordinary 
Least Squares (OLS) method in the Python programming environment confirmed the high statistical significance of 
investment volume (t = −6.21) and the graduate flow in ensuring employment. According to the forecast results, driven by 
increased investment, the unemployment rate is expected to decline to 4.1% in 2026.

Keywords: unemployment, higher education, econometric model, OLS regression, investment, Python analysis, forecast.
Аннотация. В статье на основе данных за 2010–2025 годы проведён эконометрический анализ влияния 
численности выпускников высших учебных заведений региона на уровень безработицы. Регрессионная 
модель, сформированная с использованием метода наименьших квадратов (OLS) в программной среде 
Python, подтвердила высокую статистическую значимость объёма инвестиций (t = −6,21) и потока выпускников 
в обеспечении занятости. Согласно полученным прогнозным результатам, за счёт роста инвестиций ожидается 
снижение уровня безработицы в 2026 году до 4,1 процента.

Ключевые слова: безработица, высшее образование, эконометрическая модель, OLS-регрессия, инвестиции, 
анализ в Python, прогноз.

K I R I S H
Globalizatsiya va tez sur’atlar bilan rivojlanayotgan texnologik taraqqiyot sharoitida har bir mamlakatning 

barqaror va uzoq muddatli iqtisodiy o‘sishi tobora ko‘proq inson kapitalining sifati, ya’ni bilim, malaka, ko‘nikma 
hamda innovatsion salohiyat darajasiga bog‘liq bo‘lib bormoqda. Zamonaviy iqtisodiyot sharoitida tabiiy 
resurslar yoki an’anaviy ishlab chiqarish omillariga tayanadigan rivojlanish modeli bosqichma-bosqich o‘z 
ahamiyatini yo‘qotib, bilimga asoslangan iqtisodiyot (knowledge-based economy) yetakchi o‘ringa chiqmoqda. 
Ushbu jarayonda oliy ta’lim tizimi strategik ahamiyat kasb etib, nafaqat ilmiy va innovatsion salohiyatni 
shakllantiruvchi muhim institut, balki mehnat bozorining sifat va tarkibiy jihatdan rivojlanishiga bevosita ta’sir 
ko‘rsatuvchi asosiy mexanizm sifatida namoyon bo‘lmoqda.

So‘nggi yillarda O‘zbekistonda oliy ta’lim tizimini isloh qilish bo‘yicha amalga oshirilayotgan keng ko‘lamli 
chora-tadbirlar, xususan, oliy ta’lim muassasalariga qabul kvotalarining sezilarli darajada oshirilishi, yangi 
davlat va nodavlat (xususiy) oliy ta’lim muassasalarining tashkil etilishi, shuningdek, ta’lim shakllarining 
diversifikatsiyalashuvi (kunduzgi, sirtqi va masofaviy ta’lim) natijasida mehnat bozoriga kirib kelayotgan yosh 
mutaxassislar soni jadal sur’atlarda oshib bormoqda. Mazkur jarayon, bir tomondan, aholining oliy ta’lim bilan 
qamrov darajasini kengaytirish va inson kapitalini rivojlantirishga xizmat qilsa, ikkinchi tomondan, hududiy 
mehnat bozorlarida barqaror muvozanatni ta’minlash masalasining dolzarbligini kuchaytirmoqda.

Ushbu holat Xorazm viloyati misolida yaqqol namoyon bo‘lmoqda. Jumladan, 2015-yilda viloyatda oliy 
ta’lim muassasalarini tamomlagan bitiruvchilar soni 2 037 nafarni tashkil etgan bo‘lsa, 2024-yilga kelib ushbu 
ko‘rsatkich 9 672 nafarga yetdi. Bu esa qisqa vaqt oralig‘ida bitiruvchilar sonining qariyb 375 foizga oshganini 
ko‘rsatadi. Natijada, mehnat bozoriga yosh va oliy ma’lumotli kadrlarning yuqori sur’atlarda kirib kelishi ularni 
ish bilan ta’minlash, kasbiy moslashuv jarayonlarini qo‘llab-quvvatlash hamda iqtisodiyot tarmoqlarining real 
ehtiyojlariga mos kadrlar tayyorlash masalalarini yanada dolzarb etmoqda.

Shu nuqtai nazardan, davlat iqtisodiy siyosatining ustuvor vazifalaridan biri oliy ta’lim tizimi orqali 
shakllanayotgan kadrlar oqimini hududiy va tarmoq xususiyatlarini inobatga olgan holda samarali boshqarish, 
ularni real sektor, tadbirkorlik va innovatsion faoliyatga yo‘naltirish orqali bandlik darajasini oshirishdan 
iboratdir. Bunda faol bandlik siyosatini amalga oshirish, yoshlar tadbirkorligini qo‘llab-quvvatlash, oliy ta’lim 
tizimi bilan mehnat bozori o‘rtasidagi institutsional hamkorlikni mustahkamlash hamda hududiy iqtisodiy 
rivojlanish strategiyalari bilan ta’lim siyosatini uyg‘unlashtirish muhim ahamiyat kasb etadi. Xususan, M. 
Voxidova tomonidan olib borilgan tadqiqotlarda O‘zbekiston mehnat bozorida inson kapitalidan foydalanish 
samaradorligini oshirishning institutsional mexanizmlari hududiy bandlikni ta’minlashda muhim omil ekanligi 
ilmiy asoslab berilgan [1].

Mazkur maqolaning asosiy maqsadi oliy ta’lim muassasalari bitiruvchilari sonining o‘sishi hamda mintaqaviy 
mehnat bozorida ishsizlik darajasi o‘rtasidagi o‘zaro bog‘liqlikni statistik va ekonometrik usullar asosida miqdoriy 
jihatdan tahlil qilishdan iboratdir. Tadqiqot doirasida oliy ta’lim tizimidagi kengayish jarayonlarining hududiy 
bandlikka ta’siri baholanib, oliy ma’lumotga ega yoshlar o‘rtasida yuzaga kelishi mumkin bo‘lgan “diplomli 
ishsizlik” holatlarining iqtisodiy omillari aniqlanadi.

M A V Z U G A  O I D  A D A B I Y O T L A R  S H A R H I
Inson kapitali nazariyasining asosiy konsepsiyasi xalqaro iqtisodiyot adabiyotida Gari Bekker tomonidan 

ta’limni shaxsning o‘ziga kiritgan investitsiyasi sifatida talqin qilish bilan boshlangan. Beckerning “Human 
Capital: A Theoretical and Empirical Analysis” asarida ta’lim hamda boshqa inson kapitaliga yo‘naltirilgan 
sarmoyalar ishchi kuchi unumdorligini oshirish orqali daromadni ko‘paytirishi va individual mehnat bozoridagi 
“rezerv narx”ni (ya’ni minimal qabul qilinadigan ish haqi darajasini) yuqorilashiga olib kelishi asoslab berilgan. 
Shu bilan birga, mazkur jarayon yuqori salohiyatga ega shaxslarning mos ish o‘rinlarini topish imkoniyatlarini 
ham kengaytirishi ta’kidlanadi [2].

Bundan tashqari, inson kapitali doirasidagi ilmiy tadqiqotlar mehnat bozori talablariga mos kadrlar 
tayyorlash, raqamli ko‘nikmalarni rivojlantirish hamda uzluksiz ta’limni yo‘lga qo‘yish orqali mehnat bozorining 
umumiy samaradorligini oshirish imkoniyatlari mavjudligini ko‘rsatadi. Inson kapitalining raqamli iqtisodiyot 
sharoitida o‘sishiga bag‘ishlangan tadqiqotlarda ta’lim, sog‘liqni saqlash va innovatsiyalar o‘zaro uyg‘un holda 
ko‘rib chiqilib, ushbu omillarning mehnat bozorida raqobatbardoshlikni kuchaytiruvchi ta’siri ilmiy jihatdan 
asoslab berilgan [3].

Okun qonuni ish bilan bandlik va iqtisodiy o‘sish o‘rtasidagi empirik bog‘liqlikni ifodalovchi klassik 
makroiqtisodiy munosabatlardan biri hisoblanadi. Ushbu qonunga ko‘ra, real yalpi ichki mahsulot (YaIM) o‘sishi 
va ishsizlik darajasi o‘rtasida salbiy bog‘liqlik mavjud bo‘lib, ko‘plab tadqiqotlarda real YaIM o‘sishi tezlashgan 
sari ishsizlik darajasi pasayishi kuzatiladi. Asl modelga muvofiq, real YaIMning har 1 foizga o‘sishi ishsizlik 
darajasining taxminan 0,5–1,0 foiz punktga kamayishiga olib keladi, biroq mazkur koeffitsientlar mamlakat va 
davr xususiyatlariga qarab farqlanishi mumkin. Empirik tadqiqotlar Okun qonunining mamlakatlar kesimida 
o‘zgaruvchanligini ko‘rsatib, rivojlangan iqtisodiyotlarda ushbu bog‘liqlik nisbatan yuqori statistik moslikka ega 
ekanligini tasdiqlaydi. Ushbu qonunning mintaqaviy darajada amal qilishi O‘zbekiston sharoitida ham iqtisodiy 
o‘sish bilan ishsizlik darajasi o‘rtasida salbiy bog‘liqlik mavjudligini ko‘rsatadi. Jumladan, 2021-yilda YaIM 
o‘sishi 110,1 foizni tashkil etgan bir paytda ishsizlik darajasi 9,9 foizdan 9,0 foizgacha kamaygani mazkur 
holatni yaqqol namoyon etadi [4].

Xalqaro ilmiy adabiyotlarda oliy ta’lim muassasalari bitiruvchilari soni va mehnat bozoridagi natijalar 
o‘rtasidagi o‘zaro bog‘liqlik keng yoritilgan. Xususan, OECD va yetakchi universitetlar tomonidan olib borilgan 
tadqiqotlar ta’lim darajasi bilan ishga joylashish imkoniyatlari o‘rtasida ijobiy bog‘liqlik mavjudligini ko‘rsatadi. 
Shu bilan birga, mazkur munosabat mehnat bozorining tuzilishi, iqtisodiy sharoitlar hamda institutsional 
omillarga ham bevosita bog‘liq ekanligi ta’kidlanadi [5]. G. Quintini fikriga ko‘ra, mehnat bozoridagi natijalarga 
faqat bitiruvchilar soni emas, balki ularning malakasi va ko‘nikmalarining real mehnat bozori ehtiyojlariga 
mosligi ham bevosita ta’sir ko‘rsatadi [6].

Yevropa Ittifoqi mamlakatlari hamda boshqa OECD davlatlari tajribasi shuni ko‘rsatadiki, oliy ma’lumotli 
mutaxassislar uzoq muddatli istiqbolda yirik iqtisodiy tarmoqlarda barqaror ish bilan ta’minlanadi. Biroq bunda 
ta’lim tizimi tomonidan tayyorlanayotgan mutaxassislar profili bilan mehnat bozori ehtiyojlari o‘rtasidagi moslik 
darajasi hal qiluvchi ahamiyatga ega. Xorijiy tajribalar, xususan, Janubiy Koreya va Germaniya misolida, oliy 

ta’lim bitiruvchilari sonining ortishi sanoat va xizmatlar sektoridagi talab bilan uyg‘unlashgan sharoitda ishsizlik 
darajasining pasayishiga olib kelishini ko‘rsatadi. Aks holda, malaka nomuvofiqligi va “miya oqimi” (brain drain) 
kabi holatlar kuchayishi mumkin. Rivojlanayotgan davlatlar tajribasini tahlil qilgan I. Abid inson kapitalining 
ishsizlikni kamaytirishga ta’siri asosan iqtisodiy barqarorlik sharoitida yuqori samaradorlik kasb etishini ilmiy 
jihatdan asoslab bergan [7].

T A D Q I Q O T  M E T O D O L O G I YA S I
Ushbu tadqiqotning empirik asosi sifatida O‘zbekiston Respublikasi Prezidenti huzuridagi Statistika 

agentligining rasmiy yillik hisobotlari hamda Oliy ta’lim, fan va innovatsiyalar vazirligining statistik 
ko‘rsatkichlaridan foydalanildi. Tadqiqot doirasida 2010–2025-yillarni qamrab oluvchi vaqtli qatorlar (time-
series data) dinamikasi tahlil qilindi. Maqolada qo‘llanilgan vaqtli qatorlarning yaxlitligini ta’minlash maqsadida 
2010–2015-yillar uchun mavjud bo‘lmagan ayrim ma’lumotlar Python dasturlash muhitining scipy.interpolate 
moduli yordamida qayta tiklandi.

Mintaqaviy ishsizlik darajasiga ta’sir etuvchi omillarning ko‘p qirrali va murakkab xususiyatini inobatga 
olgan holda, tadqiqotda ko‘p omilli chiziqli regressiya modeli (Multiple Linear Regression Model) tanlab olindi. 
Regressiya tahlilini amalga oshirishda J. Wooldridge (2019) tomonidan tavsiya etilgan eng kichik kvadratlar 
usuli (Ordinary Least Squares — OLS) hamda vaqtli qatorlar bilan ishlashda qo‘llaniladigan standart diagnostik 
testlardan foydalanildi [8]. Ushbu model bir nechta mustaqil o‘zgaruvchilarning natijaviy ko‘rsatkichga ta’sirini 
boshqa omillar o‘zgarmas bo‘lgan sharoitda (ceteris paribus) bir vaqtning o‘zida baholash imkonini beradi.

Bu yerda:
- Vaqtning t momentidagi ishsizlik darajasi bo‘lib, u modelning bog‘liq o‘zgaruvchisi (dependent variable) 

hisoblanadi.
-Oliy ta’lim muassasalari bitiruvchilari soni. Bu o‘zgaruvchi mintaqadagi inson kapitali taklifini ifodalaydi.
-Iqtisodiy faollik ko‘rsatkichi bo‘lib, Yalpi ichki mahsulotning yillik o‘sish sur’atini anglatadi.
-Asosiy kapitalga yo‘naltirilgan investitsiyalar hajmi. Ushbu omil yangi ish o‘rinlari yaratilishining asosiy 

manbai sifatida qaraladi.
-Mintaqadagi iqtisodiy faol aholi (mehnat resurslari) soni.
-Modelning ozod hadi bo‘lib, barcha mustaqil omillar nolga teng bo‘lgandagi ishsizlikning nazariy bazaviy 

darajasini ko‘rsatadi.
-Regressiya koeffitsiyentlari bo‘lib, ular har bir mustaqil o‘zgaruvchining natijaviy ko‘rsatkichga ta’sir kuchi 

va yo‘nalishini belgilaydi.
-Tasodifiy xatolik (stoxastik had) bo‘lib, u modelga kiritilmagan boshqa barcha tashqi va ichki omillarning 

ta’sirini o‘z ichiga oladi.
Tadqiqotda qo‘llanilgan barcha statistik ko‘rsatkichlar Python dasturlash tilining Pandas kutubxonasi 

yordamida strukturaviy ma’lumotlar freymi (DataFrame) ko‘rinishiga keltirildi. Ma’lumotlarni tozalash va tayyorlash 
bosqichida o‘tkazib yuborilgan qiymatlar (missing values) hamda anomal ko‘rsatkichlar (outliers) aniqlanib, 
ularning ta’siri tahlil qilindi. 2010–2025-yillar oralig‘idagi dinamik qatorlarning o‘zaro solishtiriluvchanligini 
ta’minlash maqsadida StandardScaler usuli orqali ma’lumotlarni normallashtirish amaliyoti bajarildi.

T A H L I L  V A  N A T I J A L A R
Mintaqadagi mehnat bozori va oliy ta’lim tizimi o‘rtasidagi o‘zaro bog‘liqlikni ekonometrik modellashtirishdan 

avval, 2010–2025-yillar oralig‘idagi asosiy iqtisodiy ko‘rsatkichlarning o‘zgarish tendensiyalarini tahlil qilish 
maqsadga muvofiqdir. Ushbu davr mintaqa iqtisodiyoti uchun tarkibiy islohotlarning faollashuvi, investitsiya 
oqimlarining sezilarli darajada ortishi hamda inson kapitalini rivojlantirishga bo‘lgan e’tiborning kuchayishi 
bilan tavsiflanadi. Mazkur jarayonlar J.M. Keynes tomonidan asoslab berilgan investitsiyalar multiplikatori 
nazariyasiga muvofiq bo‘lib, ya’ni asosiy kapitalga yo‘naltirilgan sarmoyalar yangi ish o‘rinlarini yaratish orqali 
bandlikni oshiruvchi va ishsizlikni kamaytiruvchi muhim omil hisoblanadi [9].

Statistik ma’lumotlar tahlili shuni ko‘rsatadiki, o‘rganilayotgan davrning dastlabki bosqichida (2010–2015-
yillar) ishsizlik darajasi nisbatan barqaror bo‘lib, 5,2–5,5 foiz oralig‘ida tebrangan. Biroq 2018-yildan boshlab 
global iqtisodiy jarayonlar va demografik bosimning kuchayishi fonida ishsizlik darajasining o‘sish tendensiyasi 
kuzatila boshlandi. Xususan, 2020-yilda yuzaga kelgan pandemiya inqirozi davrida mazkur ko‘rsatkich eng 
yuqori darajaga — 10,9 foizga yetdi. Ushbu holat ish o‘rinlarining qisqarishi bilan bir qatorda, oliy ta’lim 
muassasalari bitiruvchilari oqimining mehnat bozori sig‘imiga nisbatan tezroq kengayishi bilan ham izohlanadi.



M U H A N D I S L I K  VA  I Q T I S O D I Y O T

232

2026-yil, fevral.  № 2-son

Mintaqada oliy ta’lim tizimining bosqichma-bosqich kengayishi natijasida bitiruvchilar soni 2015-yildagi 
2 037 nafardan 2024-yilga kelib 9 672 nafarga yetdi, ya’ni deyarli 4,7 barobar oshdi. Bunday jadal o‘sish 
sharoitida ishsizlik darajasini barqarorlashtirishda investitsiyalar hajmining ortishi muhim rol o‘ynadi. Jumladan, 
agar 2010-yilda asosiy kapitalga yo‘naltirilgan investitsiyalar hajmi 416,9 mlrd so‘mni tashkil etgan bo‘lsa, 
2025-yilga kelib ushbu ko‘rsatkich 22 621,2 mlrd so‘mga yetishi prognoz qilinmoqda.

Investitsiya oqimlarining bunday yuqori sur’atlarda kengayishi, ayniqsa 2023-yildan boshlab, mehnat 
bozoridagi taranglikni yumshatishga xizmat qildi. Natijada, oliy ta’lim bitiruvchilari sonining ortib borishiga 
qaramay, ishsizlik darajasi 2025-yilda 4,7 foizgacha pasayishi kutilmoqda. Bu holat mintaqada inson kapitali 
rivojlanishining iqtisodiy o‘sish jarayonlari bilan tobora uyg‘unlashib borayotganidan dalolat beradi.

Shuningdek, aholi turmush darajasining muhim ko‘rsatkichi hisoblangan o‘rtacha oylik ish haqi ham 
so‘nggi 15 yil davomida barqaror o‘sish traektoriyasini namoyon etdi. Xususan, 2019-yilda 1,9 mln so‘mni 
tashkil etgan o‘rtacha oylik ish haqi 2025-yilga kelib 5 mln so‘mdan oshishi prognoz qilinmoqda. Bu esa 
iqtisodiyotda yuqori malakali, samaradorligi yuqori va nisbatan yuqori haq to‘lanadigan ish o‘rinlariga bo‘lgan 
talabning ortib borayotganini ko‘rsatadi. Mazkur tendensiyalar oliy ta’lim bitiruvchilari soni bilan ishsizlik 
darajasi o‘rtasidagi bog‘liqlik oddiy chiziqli munosabat emas, balki ko‘p omilli va murakkab ekonometrik jarayon 
ekanligini tasdiqlaydi.

1-jadval. Ekonometrik model tahlili natijalari1

O‘zgaruvchilar Koeffitsiyent (β) Standart xato t-statistika P-qiymati

Konstanta (Intercept) 12.8415 1.408 9.12 0

Bitiruvchilar (X1) -0.00042 0.00012 -3.45 0.008

YIM o‘sishi (X2) -0.0762 0.035 -2.18 0.042

Investitsiya (X3) -0.00018 0.00003 -6.21 0.001

Modelning determinatsiya koeffitsiyenti (R²) 0,912 ga teng bo‘lib, bu juda yuqori ko‘rsatkich hisoblanadi. 
Ushbu natija mintaqadagi ishsizlik darajasidagi o‘zgarishlarning 91,2 foizi aynan modelga kiritilgan omillar — oliy 
ta’lim bitiruvchilari soni, yalpi ichki mahsulot (YaIM) o‘sish sur’ati va investitsiyalar hajmi — orqali izohlanishini 
anglatadi. Demak, tanlangan o‘zgaruvchilar ishsizlik darajasini tushuntirishda yuqori izohlovchi kuchga ega.

Model natijalariga ko‘ra, barcha tanlangan omillar ishsizlik darajasiga salbiy yo‘nalishda ta’sir ko‘rsatadi, bu 
esa regressiya koeffitsiyentlari oldidagi manfiy (“–”) ishora orqali ifodalanadi. Xususan, oliy ta’lim muassasalari 
bitiruvchilari soni uchun baholangan koeffitsiyent −0,00042 ga teng. Mazkur natija shuni ko‘rsatadiki, mintaqada 
oliy ma’lumotli bitiruvchilar soni har 1 000 nafarga oshganda ishsizlik darajasi o‘rtacha 0,42 foizga kamayadi. 
Bu holat oliy ta’limning inson kapitalini rivojlantirish orqali bandlikni oshirishdagi ijobiy rolini tasdiqlaydi.

Yalpi ichki mahsulot (YaIM) o‘sish sur’ati uchun hisoblangan koeffitsiyent −0,0762 ni tashkil etadi. Bu 
esa iqtisodiy o‘sish sur’atining har 1 foizga ortishi ishsizlik darajasining o‘rtacha 0,076 foizga pasayishiga olib 
kelishini anglatadi. Mazkur natija iqtisodiy faollikning kuchayishi yangi ish o‘rinlari yaratilishiga turtki bo‘lishini 
ko‘rsatadi. Investitsiyalar hajmi bo‘yicha regressiya koeffitsiyenti −0,00018 ga teng bo‘lib, investitsiyalarning 
har 1 mlrd so‘mga oshishi ishsizlik darajasining 0,00018 foizga, ya’ni har 1 trln so‘mga oshganda taxminan 
0,18 foizga kamayishiga olib kelishini bildiradi.

Model parametrlarining statistik ahamiyatliligini baholash maqsadida p-qiymatlar tahlil qilindi. Natijalarga 
ko‘ra, investitsiyalar o‘zgaruvchisi (X₃) eng yuqori statistik ahamiyatga ega bo‘lib, t-statistika −6,21 va p-qiymat 
0,001 ni tashkil etdi. Bu investitsiyalarning ishsizlik darajasini pasaytirishdagi roli nihoyatda muhim ekanligini 
ko‘rsatadi. Oliy ta’lim bitiruvchilari soni (X₁) bo‘yicha p-qiymat 0,008 ga teng bo‘lib, mazkur omil 1 foizlik 
ahamiyatlilik darajasida statistik jihatdan ishonchli hisoblanadi. YaIM o‘sish sur’ati (X₂) uchun p-qiymat 0,042 ni 
tashkil etib, u 5 foizlik ahamiyatlilik darajasida o‘z tasdig‘ini topdi.

Modelning diagnostik testlari o‘tkazilgan ekonometrik tahlilning ishonchliligi va ilmiy jihatdan adekvatligini 
tasdiqlaydi. Xususan, Durbin–Watson statistikasi 1,94 ga teng bo‘lib, uning 2 ga yaqinligi model qoldiqlari 
orasida avtokorrelyatsiya muammosi mavjud emasligini ko‘rsatadi va vaqtli qatorlar tahlili uchun tanlangan 
usulning to‘g‘riligini tasdiqlaydi. Shuningdek, o‘zgaruvchilar o‘rtasidagi o‘zaro bog‘liqlikni baholovchi VIF 
(Variance Inflation Factor) koeffitsiyenti 3,21 ni tashkil etib, u kritik qiymat bo‘lgan 5 dan sezilarli darajada past 
ekanligi sababli modelda kuchli multikolliniarlik muammosi aniqlanmadi. Nihoyat, White testi natijasida olingan 
p-qiymatning 0,45 ga teng bo‘lishi modelda geteroskedastiklik hodisasi mavjud emasligini, ya’ni tasodifiy 
xatoliklar dispersiyasining doimiyligini (gomoskedastiklik) tasdiqlab, regressiya baholarining barqarorligi va 
aniqligini kafolatlaydi.

1	  Muallif ishlanmasi

2-jadval. Modelning diagnostik tekshiruvi2

Test nomi Statistik ko‘rsatkich Xulosa

R-kvadrat (R2) 0.91 91% oʻzgarishi biz tanlagan omillar bilan 
tushuntiriladi

Durbin-Watson 1.94 Avtokorrelyatsiya muammosi mavjud 
emas

VIF (Multikolliniarlik) 3.21 Oʻzgaruvchilar orasida kuchli 
multikolliniarlik yoʻq

White Test (Geterosk.) 0.45 (P-v) Geteroskedastiklik aniqlanmadi

Olingan korrelyatsiya matritsasi natijalari mintaqadagi ijtimoiy-iqtisodiy ko‘rsatkichlar o‘rtasida yuqori 
darajadagi va statistik jihatdan ahamiyatli o‘zaro bog‘liqlik mavjudligini ko‘rsatadi. Xususan, ishsizlik darajasi 
(Y) bilan investitsiyalar hajmi (X₃) o‘rtasida −0,78 ga teng bo‘lgan kuchli teskari bog‘liqlik aniqlangan bo‘lib, bu 
investitsiya oqimlarining bandlikni kengaytirishdagi muhim rolini tasdiqlaydi.

Shu bilan birga, ishsizlik darajasi (Y) va oliy ta’lim muassasalari bitiruvchilari soni (X₁) o‘rtasida −0,72 
koeffitsiyentga teng teskari bog‘liqlik kuzatildi. Mazkur natija mehnat bozoriga kirib kelayotgan malakali kadrlar 
oqimi ishsizlik darajasining bosqichma-bosqich kamayishiga ijobiy ta’sir ko‘rsatayotganini anglatadi.

3-jadval. O‘zgaruvchilar o‘rtasidagi korrelyatsiya matritsasi3

Ko‘rsatkichlar Ishsizlik (Y) Bitiruvchilar (X1) Investitsiya (X3) Ish haqi (X4)

Ishsizlik (Y) 1 -0.72 -0.78 -0.65

Bitiruvchilar (X1) -0.72 1 0.84 0.89

Investitsiya (X3) -0.78 0.84 1 0.92

Ish haqi (X4) -0.65 0.89 0.92 1

Matrisaning eng e’tiborli qismi shundaki, o‘rtacha ish haqi (X4) va investitsiyalar (X3) o‘rtasida 0.92 ga 
teng, shuningdek, ish haqi (X4) va bitiruvchilar soni (X1) o‘rtasida 0.89 ga teng o‘ta yuqori ijobiy korrelyatsiya 
mavjud; bu holat mintaqaga kiritilayotgan sarmoyalar va oliy ma’lumotli kadrlarning ko‘payishi bevosita aholi 
daromadlarining sezilarli o‘sishiga xizmat qilayotganini ilmiy jihatdan isbotlaydi.

4-jadval. Xorazm viloyatida 2026-yil uchun asosiy mintaqaviy ko‘rsatkichlar prognozi4

Ko‘rsatkich nomi 2025-yil) 2026-yil Kutilayotgan o‘zgarish

Investitsiya hajmi (mlrd 
so‘m) 22 621,2 28 500,0 +26.0%

Bitiruvchilar soni (kishi) 10 450* 11 200 +7.2%

Ishsizlik darajasi (%) 4.70% 4.10% -0.60%

Yuqoridagi jadval ma’lumotlari asosida 2026-yil uchun amalga oshirilgan iqtisodiy prognozlar tahlili 
tadqiqotning yakuniy va eng istiqbolli bosqichini tashkil etib, u mintaqadagi makroiqtisodiy barqarorlik 
dinamikasini aniqlash imkonini beradi. Python dasturiy muhitida LinearRegression.predict() funksiyasi hamda 
vaqtli qatorlarni ekstrapolyatsiya qilish algoritmlaridan foydalanish orqali olingan natijalarga ko‘ra, 2026-yilda 
mintaqada ishsizlik darajasi o‘zining tarixiy minimal nuqtasiga — 4,1 foizga yetishi prognoz qilinmoqda.

Mazkur ijobiy tendensiyaning asosiy omili sifatida investitsiyalar hajmining sezilarli darajada oshishi 
ko‘rsatiladi. Xususan, 2025-yilda 22 621,2 mlrd so‘mni tashkil etgan asosiy kapitalga yo‘naltirilgan investitsiyalar 
hajmi 2026-yilda 28 500,0 mlrd so‘mga yetishi kutilmoqda, bu esa 26,0 foizlik o‘sishni anglatadi. Ushbu jarayon 
iqtisodiyotning real sektorida, ayniqsa yuqori texnologiyali va yuqori samaradorlikka ega ish o‘rinlarining 
yaratilishiga qulay sharoit yaratadi.

2	  Muallif ishlanmasi
3	  Muallif ishlanmasi
4	  Muallif ishlanmasi

Shu bilan birga, oliy ta’lim muassasalari bitiruvchilari sonining 11 200 nafargacha oshishi (ya’ni 7,2 foizga) 
mehnat bozoriga malakali kadrlar oqimini ta’minlaydi. Mazkur omil investitsiyalar samaradorligi bilan uyg‘un 
holda ishsizlik darajasining qo‘shimcha 0,6 foiz punktga qisqarishiga xizmat qilishi kutilmoqda. Olingan prognoz 
natijalari mintaqada “investitsiya – ta’lim – bandlik” zanjiri barqaror shakllanganini ko‘rsatib, kutilayotgan 
iqtisodiy o‘sish sur’atlari yangi mehnat bozoriga kirib kelayotgan mutaxassislarni samarali o‘zlashtirish hamda 
ishsizlik xavfini sezilarli darajada kamaytirish uchun yetarli salohiyatga ega ekanligini tasdiqlaydi.

X U L O S A  V A  T A K L I F L A R
Ushbu tadqiqot natijalari shuni ko‘rsatadiki, 2010–2025-yillar davomida mintaqada oliy ma’lumotli kadrlar 

oqimi ishsizlik darajasini kamaytirishning muhim omillaridan biri bo‘lib xizmat qilgan (β₁ = −0,00042). Bu holat 
inson kapitaliga yo‘naltirilgan investitsiyalarning yuqori samaradorligini tasdiqlaydi. Ayniqsa, investitsiyalar 
hajmining sezilarli darajada ortishi (t-statistika = −6,21) ishsizlik darajasining 10,9 foizdan 4,7 foizgacha 
pasayishida muhim makroiqtisodiy turtki bo‘lib xizmat qilgan. Python dasturiy muhitida amalga oshirilgan 
prognoz natijalari iqtisodiy o‘sish tendensiyasi saqlanib qolgan taqdirda, 2026-yilga kelib ishsizlik darajasi 4,1 
foizgacha qisqarishini ko‘rsatmoqda.

Shu bilan birga, oliy ta’lim muassasalari bitiruvchilari soni bilan o‘rtacha ish haqi o‘rtasida aniqlangan 
yuqori korrelyatsiya (r = 0,89) oliy ma’lumot nafaqat bandlikni ta’minlash, balki aholi daromadlari o‘sishining 
muhim omili ekanligini ham ko‘rsatadi.

Tadqiqot davomida aniqlangan qonuniyatlar hamda prognoz natijalariga tayangan holda, mintaqa 
iqtisodiyotini yanada barqaror rivojlantirish maqsadida quyidagi amaliy tavsiyalar ilgari suriladi.

Birinchidan, investitsiyalarni maqsadli yo‘naltirish zarur. Kelgusida jalb etiladigan investitsiyalar hajmini 
oshirish bilan bir qatorda, ularning sifat tarkibiga ham alohida e’tibor qaratilishi lozim. Sarmoyalarni oliy 
ma’lumotli kadrlarni talab qiluvchi yuqori texnologik tarmoqlarga (axborot texnologiyalari, biotexnologiya, 
innovatsion muhandislik) yo‘naltirish malaka nomuvofiqligi xavfini kamaytiradi va “diplomli ishsizlik” holatlarining 
oldini olishga xizmat qiladi.

Ikkinchidan, “oliy ta’lim – sanoat” klasterlarini rivojlantirish muhim ahamiyatga ega. 2026-yilda bitiruvchilar 
sonining 11 200 nafardan oshishi kutilayotganini inobatga olgan holda, oliy ta’lim muassasalari va yirik 
investorlar o‘rtasida to‘g‘ridan-to‘g‘ri hamkorlikni yo‘lga qo‘yuvchi korporativ klasterlarni shakllantirish zarur. 
Mazkur yondashuv bitiruvchilarning mehnat bozoriga moslashuvini tezlashtiradi va ishga joylashish muddatini 
qisqartirish imkonini beradi.

Uchinchidan, kichik va o‘rta innovatsion tadbirkorlikni qo‘llab-quvvatlashni kuchaytirish lozim. Malakali 
yosh mutaxassislarning o‘z yo‘nalishlari bo‘yicha mustaqil faoliyat yuritishini rag‘batlantirish maqsadida imtiyozli 
kreditlar va soliq preferensiyalarini joriy etish, bitiruvchilarni faqat “ish qidiruvchi” emas, balki “ish beruvchi” 
subyektlar sifatida shakllantirishga xizmat qiluvchi strategiyalarni ishlab chiqish maqsadga muvofiqdir.

Bundan tashqari, mehnat bozorini prognozlash tizimini yanada takomillashtirish zarur. Tadqiqot doirasida 
qo‘llanilgan Python asosidagi prognozlash modellaridan foydalanish orqali mintaqaviy bandlik boshqarmalari 
huzurida tahliliy markazlar tashkil etish tavsiya etiladi. Ushbu markazlar kelgusi 3–5 yil davomida qaysi soha va 
mutaxassisliklarga talab yuqori bo‘lishini oldindan baholab, mehnat bozori ishtirokchilarini muntazam axborot 
bilan ta’minlab borishi lozim.

